1883 Suðurnesjaanáll: Frá ársbyrjun þar til vika var af þorra hélst við hin sama veðurblíða, að hvorki mátti heita að kæmi frost eða fjúk. ... Allan seinni part þorrans var stormur og hret og aflaleysi af sjó, en strax með góu byrjuðu verulegar hörkur með hvassviðrum og útsynnings byljum, sem segja mætti að stæði alla fyrstu viku góu og varla veður útfarandi. ... Á páskunum varð embættisfall og þá byrjuðu fyrir alvöru þær stórkostlegu hörkur með fjúkhríð, gaddi og fannfergju, sem til sveita óttast má fyrir að hafi haft í för með sér mikil bágindi og tjón, og ef til vill slysfarir. Hörkukastið um páska varaði rúma viku, en breyttist svo til útsynnings kalsa veðuráttu með éljagangi, en snjó tók upp aftur, sem gerði þann 27. martí. En  svo mikið kvað að þeirri stórhríð, að fé fennti og fannst eigi fyrr en eftir þrjá daga. Fyrir lok, viku fyrir hvítasunnu, gerði feikna mikið hörkukast með norðan gaddi. Var jörð áður farin vel að grænka. ... Eins og áður hefur verið ávikið var vorið eitt hið kaldasta, sem menn til muna og þar eftir gróðurleysi allt fram í áttundu viku sumars. ... Síðan um Jónsmessu fóru tún vel að spretta, svo grasvöxtur varð í góðu meðallagi. ... Fram yfir miðjan þennan mánuð  [ágúst] minnisstæðasta tíð og og veðurblíða og var nýting hin besta. ... Brim gerði mikið á útsunnan 17. nóv. með fjarska miklu flóði í hálfsmækkuðum straumi, sem svo mikið kvað að, að allan túngarðinn braut fyrir Útskálatúni, Lónshúsa og Lambastað og hefur ekki í annan tíma meri að orðið. Mikið braut og upp á tún suður á nesi.     

Árbók Reykjavíkur: Tíðarfarið mátti yfirleitt telja hagstætt allt þetta ár. Fyrstu þrjár vikur ársins var réttnefnd blíðviðristíð og hélzt hún að mestu fram yfir miðjan febrúar. En viku af góu breyttist veðrátta; gengu þá byljir og dimmviðri að mestu til marzloka. Dagana 26.-30. marz var aftaka norðanbál og blindöskubylur (-5-6° R. [6-7.5°C] á hádegi). Apríl var umhleypingasamur, oft mikil úrkoma, hvassviðrisdagar tíðir, sem ekki gaf á sjó, en frost sama sem engan dag. Með maí kom ágætisveður; frá 8.-12. gerði þó frost, svo Tjörnina lagði að nýju, en allur gróður hvarf. Var versta tíð til mánaðarloka, En frá júní til miðs ágústs var aftur einstök öndvegistíð, sífeld sól og blíða. Um höfuðdag gerði vætur, sem þó urðu ekki að meini hér syðra. Grasvöxtur var með bezta móti og nýting ágæt. Haustið var hið bezta.   ... Skömmu fyrir jól (18. des.) gerði hér aftakaveður með óhemju sjávarróti, sem braut bryggjur (einkum bryggju Fischersverzlunarinnar) og báta eða skemdi. 

